
Krım xanlığı
Plan:

1. Xanlığın yaranması

2. Xanlığın ərazisi və əhalisi

3. Xanlığın xarici siyasəti 
Krım xanlığı son orta əsrlərin ən iri türk-tatar dövlətlərindən idi. Hələ parçalanmaqda olan Qızıl Ordada Krım xanlığının ərazisinin ayrılmasına qədər burada Saraya və onun ətrafındakı Volqaboyu ərazilərə sahib olan Ulu-Məhəmmədlə Krım yarımadası və Qara dəniz ətrafı torpaqlara sahib olan Dövlət-verdi arasında hakimiyyət uğrunda mübarizə gedirdi. Ulu-Məhəmməd qələbə qazansa da, tezliklə onun digər rəqibi – Kiçi-Məhəmməd meydana çıxır və onu şimala çəkilməyə vadar edir. Kiçi-Məhəmməd xan kimi dövlət idarəetməsində əhəmiyyətli uğurlar qazansa da, lakin bu uğurlar artıq  qəti olaraq parçalanmış Qızıl Ordada deyil, onun bilavasitə varisi Krımın tabe olduğu Böyük Ordada idi. O, oradan özünün köhnə rəqibini, Dövlət-verdidən sonra Krımda hakimiyyəti ələ keçirmiş olan Səid-Əhmədi qovur, lakin yeni rəqibi peyda olur – sabiq Qızıl Orda xanı Qiyasəddinin oğlu, hələ 1434-cü ildə Krımda möhkəmlənməyə çalışmış, ancaq uğursuzluğa düçar olub Litvaya getmiş Hacı-Gəray yenidən tarix səhnəsinə çıxır. Onu Krımın və bütün Qızıl Ordanın feodal aristokratiyasının nüfuzlu nəsillərinin – Şirinlərin, Barınların, Arqınların, Qıpçaqların nümayəndələri dəstəkləyirlər. Onlar Krımın müstəqil dövlətə çevrilməsinə tərəfdar idilər. Mərkəzi Avrasiyanın Qızıl Ordanın parçalanması dönəmində özünün əvvəlki qüdrətini itirməyə başlayan və bir vaxtlar ən iri beynəlxalq ticarət sistemində çox böyük rol oynayan bu qüdrətli iqtisadi rayonu hələ də böyük şəhərlərilə sanballı iqtisadi baza kimi qalmaqda davam edirdi. Krımın tatar aristokratiyasını öz növbəsində böyük Litva knyazı Kazimir də dəstəkləyirdi və nəticədə 1443-cü ildə Hacı-Gəray Krımda hakimiyyətə yiyələnməyə müvəffəq olur. Bu vaxtdan da müstəqil dövlət kimi Krım xanlığının mövcudluğu başlayır. 
Hacı-Gəray vəfat edənə qədər, yəni 1466-cı ilə kimi Krım xanı olur. Onun hakimiyyəti dövrü qərbdə yeni son orta əsr türk-tatar dövlətinin yaranması və təşəkkülü dövrü hesab olunur. O, tatar xanlıqlarının vahid və stabil sülaləsi kimi Gəraylar sülaləsinin, daha doğrusu,  Cuçilər sülaləsinin Gəraylar nəslinin əsasını qoymuşdur. Bu sülalə 1783-cü ildə Krımın Rusiyaya anneksiyasına qədər, yəni 340 il ərzində Krımı idarə etmişdir. 

Hacı-Gəraydan sonra onun böyük oğlu Nur-Dövlət taxta çıxır, lakin o cəmi iki il hakimiyyətdə qala bilir və 1468-ci ildə qardaşı Məngli-Gəray tərəfindən devrilir. Sonuncunun hakimiyyəti ən uzunmüddətli – fasilələrlə 1468 və 1475-ci illər arasında və 1475-ci ildən 1515-ci ilə kimi fasiləsiz olmuşdur. Məngli-Gəray yalnız Krımın deyil, bütün türk-tatar aləminin ən qüdrətli xanlarından olmuşdur. 
Məngli-Gərayın hakimiyyətinin başlanğıc dövrü ta 1475-ci ilə kimi onun üçün uğursuz olmuşdur. Belə ki, onun çoxlu qardaşı və kifayət qədər çox digər qohumları vardı və onlar ona qarşı mübarizə aparırdılar.  Bu aramüharibəsinə başçılıq edən Heydər onu taxtı tərk etməyə məcbur edir və Məngli-Gəray genuyalıların yanında sığınacaq tapmaq məcburiyyətində qalır. Daxili çəkişmələrdən istifadə edən xristianlar bu zaman Kaffa, Manqup və digər cənubi Krım şəhərləri üzərində hakimiyyətə yiyələnmişdirlər. 

Osmanlı dövləti də Krımda gedən mübarizəyə müdaxilə etmək qərarına gəlir və Fateh II Məhmət 1475-ci ildə vəziri Gödək-Əhməd paşanı böyük qoşunla bura göndərir. Türklər az bir vaxt ərzində bu şəhərləri ələ keçirdib, xristian hakimləri əsir tutub, İstambula göndərirlər. Əsirlərin içərisində bu zaman Kaffada italyanların müdafiəsi altında olan Məngli-Gəray da vardı. Sultan bütün krımlıların edam olunmasına əmr verir, lakin son anda gənc xana rəhm edərək, ona yüksək hörmət göstərir. Məngli-Gərayın krımlı himayədarı əmir Əmənək-bəy sultandan ona himayə göstərilməsi barədə xahiş edir və Məngli-Gəray bütün lazım olan hörmətlə qoşunun müşayəti altında Krıma göndərilir. Eyni hörmətlə də vətəndə onu qarşılayıb, ikinci dəfə taxta çıxardırlar. Bu əhvəlatı danışan XVI əsr ərəb müəllifi əl-Cənnabi Məngli-Gərayı türk aləminin ən yaxşı hökmdarlarından adlandırmışdır. 

Osmanlı sultanının yardımı ilə xan taxtını geri qaytaran Məngli-Gəray öz üzərində türk himayəsini, ölkəsi üzərində isə Osmanlı pretoktoratlığını qəbul etməli idi. Lakin Osmanlı taberliyində olması onun III İvanla saziş bağlamasına mane olmur. Şübhəsiz, o, Kazan xanlığı ilə də olduqca yaxın əlaqələr saxlayırdı və bu işdə ona arvadı, sabiq Kazan xanının arvadı Nur-Sultan kömək edirdi. Bütövlükdə, Məngli-Gəray təcrübəli siyasətçi idi və onun Krım xanlığında üzunmüddətli stabil hakimiyyəti ölkənin siyasi və iqtisadi həyatında olduqca müsbət rol oynadı. 
Əlbəttə ki, bir çox böyük hökmdarlar kimi Məngli-Gəray da öz dövlətini möhkəmləndirmək məqsədilə siyasi mübarizənin bütün mümkün vasitələrindən istifadə etmişdir. 1502-ci ildə o, düşmənçilikləri hələ Kiçi-Məhəmmədlə Hacı-Gərayın hakimiyyətlərinin başlanğıc vaxtlarından başlamış olan Böyük Ordanı darmadağın edir. Onun ərazisinin böyük hissəsini Məngli-Gəray öz dövlətinə birləşdirir və məhz bundan sonra Krım xanlığında tatarların miqdarı xeyli artır və yarımadada yaşayan digər xalqları: genuyalıları, yunanları, erməniləri, yəhudiləri və s. üstələyir. 
Məngli-Gəray qızğın daxili və xarici siyasət yürüdür, ölkənin iqtisadiyyatını inkişaf etdirir, tikinti işlərinə böyük diqqət yetirir, yeni şəhərlər saıdırırdı. Onun zamanında xanlığın paytaxtı Əski-Krımdam Hacı-Gərayın tikdirmiş olduğu Baxçasaraya kğçürülür. Baxçasaraydakı xan sarayı deməl olar ki, bütünlüklə dövrümüzə qədər gəlib çatmışdır. Cümə məscidilə sarayın özü, xanların Qızıl kabineti, Meyvəli söhbətxana, Qəhvə içilən otaq, böyük rus şairi A.S. Puşkinin vəsf etdiyi “Gözyaşı fəvvarəsi”, Şahin qülləsi və digər heç də az maraqlı olmayan başqa obyektlər bu gün də  özlərinin əzəmətli memarlıq qərarları, zal və otaqların estetik tərtibatı, orta əsr məxfiliyilə baxanları heyran edir. 

Krımda məşhur antik və orta əsr şəhərləri xanlıq dövründə də qalmaqda idi: Su-daq (Sudak), Xerson (Sarı-Kirman), Kəfə (Feodosiya), Balaklava, Əksi-Krım (Solxat), Çufut-Qala. Yeni şəhərlər də meydana gəlir: Baxçasaray, Gözləvə (Yevpatoriya), Ağ-Məscid, yaxud Sultan-Saray (Simferopol), Or-qapısı (Perekop), Yeni-qala, əvvəlki, lakin xeyli dəyişmiş olan Yalta və s. Krım hələ antik dövrdən yüksək şəhər mədəniyyətinə malik diyar olmuşdur və Qızıl Orda və Krım xanlığı dövründə də belə olaraq qalır. XVIII əsrin 70-ci illərində, yəni Krım xanlığının mövcudluğunun ən son dönəmlərində burada olmuş Saksoniyada Hall universitetinin professoru Tunmann yarımadada şəhərlər və iri məskənlər başda olmaqla düz 48 dairəni, ayrıca 9 şəhər və 1399 kənd qeydə almışdır. 
Bütün bu şəhərlər, kəndlər və köç yerləri böyük ərazi tuturdu. Bundan başqa, bilavasitə Krımdan əlavə xanlığın tərkibinə daxil idi: şimaldan rus və polyak-litov mülklərilə əhatələnmiş Şimali Qara dəniz ətrafının  geniş Dnepryanı və Buqyanı çölləri, Dnestrlə Dunay arasında olan və Bucaq (Bessarabiya) adlandırılan və sabiq Qızıl Ordanın ən qərb rayonu olan qərb torpaqları, Taman şəhəri başda olmaqla bütün Taman yarımadası da daxil olmaqla Kuban hövzəsində şərq torpaqları və tam bır sıra əksəriyyəti antik dövrdən mövcud olan digər orta əsr şəhər və qalaları. 
Bütün bu qədim və zəngin torpaqlar Krım xanlığına mənsub idi. Əgər Krım yarımadasının cənubunda, xüsusilə də, onun sahil hissəsində böyük dəniz və karvan ticarəti mərkəzləri, sənətkarlıq və şəhər sivilizasiyası ocaqları olan ən iri liman-şəhərlər yerlşirdisə, şimal zona çöllərlə prtülmüşdü. Orta əsr ərəb coğrafiyasına əsasən hələ Dəşti-Qıpçaq, yaxud sadəcə Dəşt (çöl) adlanırdı. Bu torpaqların zəmiləri müasirlərinin məlumatlarına əsasən insan boyundan uca otların bitdiyi və bütün havanın xoş ətirə büründüyü ən məhsuldar torpaqlar idi. Burada saysız miqdarda çöl heyvanları yaşayırdı ki, onların içərisində hətta vəhşi at ilxılarına da rast gəlməık olurdu. 

Krımın özündə xanlığın bu çöl zonası Noqay adlanırdı və iki hissədən ibarət idi: Dneprətrafında Şərqi Noqay və Buqla Dnestr çayları arasında Qəbi Noqay. 

Çöl tatarları heyvandarlıqla (atlar, iri və xırdabuynuzlu mal-qara, dəvələr yetişdirir), əkinçiliklə (darı, arpa, qarabaşaq becərir), ov və ticarətlə (cənuba taxıl, bal, mum, yun, xəz, vəhşi və ev heyvanlarının dərisini və bəzi digər məhsullar satırdılar) məşğul olurdular.  Onlar möhkəm çöl alaçıqlarında yaşayırdılar və güclü monqol qarışıqlıqları olması ilə cənub tatarlarından fərqlənirdilər. Dinlərinə görə onlar sünni-müsəlmanlar idilər, lakin xeyli sayda bütpərəst mərasimlərin qalıpqları da mövcud idi. 
Dövlətin başçısı xan idi və onun yanında ali titullu əyanların nümayəndələrindən ibarət olan divan fəaliyyət göstərirdi. Onların içərisində ən nüfuzluları əvvəllər Qızıl Ordada və eləcə də, digər tatar xanlıqlarında olduğu kimi Şirin, Barın, Arqın, Qıpçaq (sonradan Krımda Qıpçaq və Arqın nəsilləri tükənir və “manqıt” tayfasından Mansur və Suçuvud nəsilləri meydana çıxır) idi. Bu feodal nəsillərinin içərisində ən qüdrətlisi Əski-Krımda özlərinin xüsusi iqamətgahları olan Şirinlər nəsli idi. Dövlət şurasında Şirin bəyləri çox böyük çəkiyə malik olurdular və bəzən hətta onların sözü xanın sözündən daha əhəmiyyətli sayılırdı. 
Qızıl Ordada olduğu kimi burada da, bəylər-bəyi vəzifəsi vardı. Lakin bu vəzifə əvvəlki fars formasından fərqli şəkildə, tatarca tələffüz olunur. Ali feodal təbəqəsi “krım bəyləri” adlanırdı. Mahiyyətcə onlar ulus əmirləri, dairələrin rəhbərləri idilər. Murzalar (zadəganlar) rütbəcə onlardan aşağıda dayanırdılar. Gəraylar nəslindən olan şahzadələr sultan adlanırdılar. 
Bəylər-bəyidən başqa, ali dövlət vəzifələrindən biri də kalqa-sultan idi ki, bütün ordunun baş komandanı rolunu oynayırdı. Xan ölkədə olmayan vaxtlarda onu canişini - qayməqan əvəz edirdi. Müfti – ölkədəki bütün müsəlmanların başçısı və qazıların, yəni şəriət əsasında məhkəmə məsələlərini həll edən hakimlərin rəhbəri idi. Göründüyü kimi, feodal iyerarxiyasında, digər türk-tatar xanlıqlarında və əvvəllər Qızıl Ordada olduğu kimi eyniliklər vardır. Lakin bununla belə, yeni titullar və terminlər də meydana gəlmişdi. 

Krım xanlığının ordusu da yığma qoşun idi. Bu adı yuxarıda qeyd olunan Tunmannın sözlərindən də görünür: “Hər bir tatar əsgərdir. Xana yalnız yeri göstərmək lazımdır ki, hər tərəfdən ora toplaşsınlar”. Daha sonra həmin müəllif bildirir ki, “Krım-tatar süvariləri kimi yüngül atlılar tapmaq çətindir”. Krım ordusunun döyüş qabiliyyəti ümumən məlumdur. Məsələn, 1687 və 1689-cu illərdə onlar Krıma yürüş edən rus ordusunu darmadağın etmişdilər. Özü də ikinci dəfə rus ordusu 150 min nəfərdən ibarət olmuşdu. Doğrudur, rusların belə böyül məğlubiyyətinin səbəblərindən biri də knyaz Qolitsin hökümətinin istefası olmuşdu. Krımlılar 1768 – 1774-ci illər rus-türk müharibəsində də cəsarətlə vuruşmuşdular. 
Krım xanlığının zorakılıqla 1783-cü ildə Rusiya dövlətinin tərkibinə birləşdirilməsi heç də Krımın hərbi zəifliyi ilə deyil, 1774-cü ildə Rusiya ilə Osmanlı dövləti arasında bağlanmış Kiçik-Qaynarca sülhünün şərtlərinə əsasən baş vermişdir. Belə ki, Osmanlı Türkiyəsi həmin müharibədə məğlub olmuşdu və əməli olaraq Krımı, öz vassalını Rusiyaya vermək məcburiyyətində qalmışdı. 
